
Die een woordjie wat ons teks en hierdie preek saamvat is:  
 

Geloofsekerheid. 
As gelowige weet ek! 
Ek twyfel nie! 

 
Vir ons kinders is sekerheid ‘n baie belangrike faset van hulle bestaan: 

 
- Ek weet hierdie is my pappa en my mamma! 
- Ek weet die Here het vir my hierdie pappa en mamma gegee.  
- Hulle is lief vir my en ek weet hulle sal alles vir my doen. 
 
 

In ons teks is dit die kernbegrip:   
 

- Ook sekerheid ja.  Maar in hierdie geval, geloofsekerheid! 
 

 
Ons lewe in baie vreemde tye.  Hier gebeur dinge wat ons wildste drome nie 
verwag het nie.   
 
 
Met die vinnige verspreiding van die Coronavirus oor die aandbol is dit asof 
die Here ingryp en die hele wêreld tot stilstand ruk en sê:  Kyk weer! dink 
weer!  Wie is in beheer van die wêreld?  Dit is asof Hy vir ons sê:  Kom tot 
stilstand en besef dat Ek God is!   
 
 
In hierdie proses moet ons biddend vra: wat wil die Here vir ons sê?  (Soos 
Josua voor die inname van Jerigo, toe ‘n Engel van die Here met ‘n ontblote 
swaard aan hom verskyn het en hy vir die Engel gesê het: “Wat wil my Here 
aan sy dienskneg sê?) (Josua:5). 
 
Ons as gelowiges het ‘n wonderlike vaste fondament waarop ons lewens 
gebou is en wat in tye soos hierdie vir ons ontsettend baie beteken: 
 
 

EK WEET EK IS ‘N KIND DIE HERE! 
 

- Ek weet ek behoort aan Hom.  Hy sal my vashou en nie toelaat dat 
iets of iemand my van Hom vervreem nie. 

 
- Ek weet Jesus het alles vir my gedoen.  Hy het vir my sondes aan 

die kruishout gesterf en so al my sondes vergewe.  
 
- Ek weet dit!  Ek is seker!  Ek glo dit met my hele hart! 

Ons teks noem vier dinge wat aan my hierdie sekerheid gee: 
 

 

• Geloof:  God het ons vrygespreek omdat ons glo. 
 

• Vrede:  Ons het vrede by God. 
 

• Genade:  God vou ons toe in sy wonderlike genade. 
 

• Blydskap:  Ons is blydskapmense. 
 

 
  

1. Geloof 
 
 
Die enigste voorwaarde vir lidmaatskap van die kerk is: Geloof. 
 
 
Almal wat waarlik glo het die reg om lidmate te wees van die kerk van Jesus 
Christus. 
 
 
Ons is deur God vrygespreek omdat ons glo! 
 
 
 Kom ons kry die dinge net mooi in ‘n ry. 
 
 Dit is nie omdat my geloof so sterk is dat ek vrygespreek is van sonde nie. 
 

Die klem val nie op die “ek” wat dan so sterk is in die geloof dat ek vryspraak 
ontvang nie. 
 
Die klem val op Jesus Christus wie se bloed aan die kruis vergiet is 
waardeur al my sonde vergewe is.   
 
Die klem val op, dat ek dit met my hele hart glo.  Al wat ek moet doen is om 
dit te glo, hierdie wonder van Jesus se koms in die vlees, kinderlik opreg te 
glo… en hierdie geloof kom nie uit myself nie. Dit is ‘n gawe van God aan my 
deur Sy Heilige Gees. 

 
 
Weet u:  presies dit was die nuwe evangelie wat Paulus verkondig het.   

Eintlik was dit ‘n nuwe teologie. 

 
 

In die konteks van daardie tyd en die teologie wat toe verkondig is, dat 
vryspraak alleen moontlik is deur wetsonderhouding (dit was die teologie 
van die Fariseërs), was Paulus se teologie iets soos ‘n bevrydingsteologie!    
 
 
Paulus het geleer dat vryspraak (sondevergiffenis) alleen uit genade verkry 
word, deur in Jesus Christus te glo (Rom 3:21,22) en nie deur slaafse 
wetsonderhouding nie. 

 
 
Jyself hoef geen bydrae te lewer deur wetsonderhouding of deur goeie werke te 
doen nie.   
 
 
Jy moet net glo in Jesus Christus die gekruisigde. 
 
 
Wat ‘n wonderlike evangelie was dit nie:  Glo in die Here Jesus en jy sal gered word. 
 
 

Dit was soos ‘n nuwe dag wat aangebreek het.   
 
Ek is vrygespreek omdat ek glo!   
 
Ek is vrygelaat uit die kake van wetsonderhouding, om op grond daarvan 
my verlossing te verdien.   

 
 
Voorwaar ‘n nuwe evangelie! 
 
 
Ons vryspraak deur Jesus Chistus staan uit soos ‘n helder ligbaken op ons 
christenpad.  Ons hoef nooit weer daaroor te twyfel nie.   
 
 
Al my sondes is vergewe.  So volkome asof ek dit nooit gedoen het nie! 
 
 
God het dit gedoen in deur Jesus Christus.   
 
 

Ek glo dit van harte en elke keer as ek Nagmaal vier word ek opnuut hiervan 
verseker. 

 
 

Ek twyfel nie hieroor nie!  Ek is seker!   

Ek weet dit omdat ek glo! (Heb 11:3). 
 
 
Geloof is die eerste baken van geloofsekerheid wat in ons teks beklemtoon word.   
 
 
Om te glo, om aan God vas te gryp as beproewinge die wêreld tref (virus) of 
terugslae ons eie lewens tref, soos die dood van geliefdes, is ‘n vaste rots in ons 
lewens!  Om seker te wees, God dra ons in die donkerste uur van ons lewe.  As dit 
voel alles om ons verkrummel, dan is dit die geloof wat ons staande hou! 
 
 
Kom ons kyk na die tweede baken. 
 
 
 

2. Vrede 
 

 
‘Vrede’ is so ‘n mooi woord!   
 
 
Ek het vrede in my hart na ingryoende dinge wat in my lewe gebeur het.  Dit beteken 
daar het ‘n rustigheid en ‘n kalmte oor my lewe gedaal. 
 
 
Maar geliefdes, dit is nie wat vrede hier in ons teks beteken nie. 
 
 
Luister hoe stel Paulus dit in Romeine 5:1: 
 
 

“God het ons dan nou vrygespreek deurdat ons glo.  Daarom is daar nou 
vrede tussen ons en God deur ons Here Jesus Christus.” 
 
 
Omdat ons sonde vergewe is, is daar vrede tussen ons en God … 

 
 
In hierdie sinsverband het die woordjie “vrede” ‘n baie dieper betekenis as maar 
net ‘n innerlike ervaring van rustigheid en kalmte. 
 
 
Die woordjie “vrede” in ons teks is nie ‘n bloot subjektiewe ervaring of ‘n innerlike 
gevoel nie.  Nee, dit is ‘n  objektiewe werklikheid, wat my voor die heilige God stel. 
 
 

Wat beteken die woordjie ‘vrede’ dan? 

Dit beteken dat die vyandskap tussen my en God beëindig is.  
 
 

Die kloof van sonde wat my van God geskei het, is weg, totaal weg, vir altyd 
weg 

 
 
Ek is met God versoen deur Jesus Christus wat met sy dierbare bloed aan die 
kruis, die toorn van God, wat op my moes neerbrand, op Hom geneem het. 
 
 
Daar is nou vrede tussen my en God!  Ek is weer herstel as ‘n kind van God, as 
‘n kind in Sy huisgesin. 
 
 
Hierdie “vrede” is ‘n geskenk uit die hemel wat ek uit genade ontvang het.   
 
 

- Hiervoor moes ek nie ‘n bydrae lewer nie.   
 
 

- Hiervoor moes ek nie wette gehoorsaam nie.   
 
 

- Nee, God skenk dit aan my sonder enige verdienste van my kant! 
 

 
- Ek ontvang dit!  Ek beleef dit…, hierdie vrede tussen my en God.  

 
 

Wat ‘n wonderlike gawe van God wat aan my ware geloofsekerheid gee! 
 
 

 
3. Genade 

 
 
Die volgende baken wat aan my geloofsekerheid gee, is genade, God se wonderlike 
genade in my lewe. 
 
 
Ons moet dit raaksien in ons lewens! 
God se genade! 
 
 
Dink mooi: 

God het ons nie vernietig voor sy aangesig toe ons in sonde geval het nie. 
 
 
Ons het dit verdien! 
 
 
Maar God het dit nie gedoen nie.  Hy soek die mens wat in die paradys gesondig het 
weer op en Hy gee die eerste belofte van ‘n Verlosser wat sal kom (Gen 3:15). 
 
 
Ja, God straf die mens vir sy sonde en Hy dryf die mens uit die paradys uit sodat alle 
toegang vir hulle, om weer daar te woon, verbode was. 
 
 

En wat lees ons in ons teks?  
 
 

“Deur Hom het ons in die geloof vrye toegang verkry tot hierdie genade 
waarin ons nou vasstaan.” 

 
 
Dit is genade:   
 
 
In plaas van “toegang verbode” tot die paradys… 
In plaas van “toegang verbode” tot God se genade (as gevolg van ons sonde…) 
 
 
…hoor ons: “… deur Hom (Jesus Christus) het ons vrye toegang verkry tot hierdie 
genade waarin ons nou vasstaan.” 
 
 
Die deur wat toe was, is oop, en dit deur die bloed van Jesus Christus wat aan die 
kruis vergiet is waardeur Hy vir al ons sondes betaal het en in ons plek God se toorn 
gedra het.   
 
 
Daar is geen belemmering meer nie!  Daar is vrye toegang! 
 
 
 
Maar, die woordjie genade in ons teks het nog ‘n tweede betekenis, en dit vind ons 
in die Griekse konstruksie wat hier gebruik word. 
 
 
Die Griekse werkwoord beklemtoon nie net dat die genade die vasste fondament is 
waarop ons staan nie maar ook, en luister mooi, dat dit ons hele bestaan 
omvou. 

God vou ons toe in sy genade!  Is dit nie mooi nie!  So lief het Hy sondaars soos 
ons!  Hy vou ons toe! 
 
 
Ons hoor in hierdie woorde pragtige verbondstaal:   
 
 

Hy vou ons toe in sy genade en verseker ons daarmee, ons is Syne,  Sy 
kinders en niks en niemand sal ons ooit van sy liefde skei nie. 

 
 

Ons wat vyande was vanweë ons sondes, word vrygespreek, word met God 
versoen, word toegevou in God se genade! 

 
 
En so versorg Hy ons elke dag.  Sien dit raak in u lewe hoedat Hy u elke dag 
vashou en toevou?    
 
 
Hier kry ons dus drie betekenisse van wat genade is: 
 
 

• Daar is vrye toegang tot Jesus Christus (ipv ‘n geslote deur)… Die 
deur is oop! 
 

• God se genade is ‘n vasste fondament wat nie wankel nie…, en 
 

• God vou ons hele bestaan in sy genade toe sodat niks en niemand 
ons ooit van Hom sal vervreem nie. 

   
 
 
Wat meer kan ons vra?   
Wonderlike geloofsekerheid, nie waar nie! 
 
 
 

4. Blydskap 
 
 
Daar is blydskap in ons lewens.  Hoe dan anders! 
 
 
As ons geloof ontvang, vrede met God het, vrye toegang tot sy genade waarmee 
Hy ons toevou, dan moet daar mos blydskap wees! 
 
 
Ons verbly ons oor die toekoms, oor dit wat kom, wat op ons wag, waarheen ons 
oppad is.   

Ons teks lui:  “Ons verheug ons in die hoop om deel te hê aan die heerlikheid van 
God” (5:2). 
 
 
Weereens hoor ons hier die sekerheid.  Ons weet waarheen ons oppad is.  Ons 
twyfel nie.   
 
 
Paulus sê dit so mooi in sy tweede brief aan die Korintiërs, hoofstuk 5:1;  “Ons weet 
dat, as ons aardse woning wat maar ‘n tent is, afgebreek word, ons ‘n vaste gebou in 
die hemel het.”  Ons weet! 
 
 

Ons verheug ons in die hoop op die heerlikheid wat God vir ons bestem het.   
 
 
Ons verlang daarna! 

 
 

Christene is bly oor die toekoms.  Christene is toekomsmense!   
 
 

Ons verheug ons ook daarin dat ons van ons sonde gereinig is.   
 
 

Deur ons sonde was hierdie heerlikheid van God verduister, maar omdat 
ons sonde vergewe is, weet ons dat God vir elkeen van sy kinders ‘n plek 
berei het, waar daar geen sonde sal wees nie maar waar ons die volle 
heerlikheid van God deelagtig sal word. 

 
 
Maar, sê Paulus, ons verheug ons ook oor die hede, oor vandag en more.   
 
 

Ons verheug ons ook as ons swaarkry, want swaarkry kweek volharding en 
volharding kweek egtheid van die geloof en egtheid van die geloof kweek 
hoop, die hoop op die ewige lewe. 

 
 

Ja, selfs in ons swaarkry en beproewinge in hierdie lewe, het ons die 
sekerheid dat God met ons besig is, dat Hy kap en slyp aan ons lewens om 
ons gereed te maak om die volle heerlikheid van God deelagtig te word.   
 
 
So werk God met ons  en is Hy met ons oppad na die Vaderhuis. 

 
 
Ons verheug ons in ons swaarkry want ons weet dat ons swaarkry, ons 
lyding, niks is in vergelyking met die swaarkry en lyding wat ons Here 
Jesus vir ons deurgemaak het nie.   

Daarom doen ons dit met dankbaarheid! 
 
 
Ons moenie hierdie perspektief verloor as ons swaar beproef word nie en die ganse 
wereld beproef word nie. 
 
 
Paulus skrywe aan die gelowiges in Filippi, die eerste gemeente op Europese 
bodem, en hy sê vir hulle: “Wees altyd bly in die Here! Ek herhaal: Wees bly!”   
 
 
Hy beklemtoon in hierdie brief dat die nuwe lewe, om in Christus te glo, alle dinge 
oortref en dit bring vrede en blydskap ongeag die omstandighede waarin ons 
verkeer! 
 
 
 
Geliefdes: 
 
Hierdie sekerheid waarvan God se Woord ons in hierdie gedeelte leer, sny diep in in 
ons lewens. 
 
 
Dit lê op ‘n ander vlak, ‘n hoër vlak, as dit wat hierdie lewe en hierdie wêreld aan 
ons gee. 
 
 
Ons almal beleef die onsekere tye waarin ons ons tans in Suid-Afrika bevind.  Hier is 
min dinge wat ons moed gee om nie eers van sekerheid te praat nie.   
 
 
Dit is een van die belangrikste redes waarom, veral jongmense, ons land in hulle 
honderde, selfs duisende, verlaat. 
 
 

Hier is nie werksekerheid nie,  
 
 
Kundigheid speel nie meer ‘n rol by aanstellings nie.  
 
 
Daar is nie meer loopbaansekerheid vir ons opgroeiende kinders nie.   
 
 
Grondonteiening sonder vergoeding bied aan ons landbouers alles behalwe 
sekerheid vir die toekoms 

 Ons land word gedreineer van kundigheid. 
 
 
Onsekerheid is een van die kankers wat vreet aan die wortels van ons land en sy 
mense. 
 
 
God sy dank, as gelowiges het ons ‘n vasste sekerheid dat die lewende God aan 
ons as sy kinders, die grootste sekerheid bied wat daar bestaan.  Ons het dit 
vanoggend in die preek gehoor wat ons Here Jesus alles aan ons belowe en aan 
ons gee. 
 
 
Onbeskryflik is dit. 
 
 
Geloof en vrede en genade en blydskap in ons Here Jesus vir al Sy 
verlossingsweldade. 
 
 
Vier kernwoorde wat in elkeen van God se kinders se lewens teenwoordig is. 
 
 
Vier hemelse gawes aan sondaars soos ons wat ons die absolute sekerheid gee: 
 

Die Here lewe.   
Hy is in beheer van my hele lewe en van die hele skepping.   
Hy is in beheer van Sy kerk.   
Niks gebeur buite Sy wil om nie!   
Alles staan op vaste fondamente!   
In God se Raad is alles vas en seker.   
Die Raad van God word nooit gekeer nie.  Dit sal bestaan in ewigheid (Ps 
33:6 berym). 

 
 
Bo alles het ek as gelowige die sekerheid waarheen Hy met my oppad is, soms oor 
die ruwe rotserande van hierdie lewe met sy swaarkry en beproewinge, na die 
hemelse heerlikheid, die Vaderhuis, waar God vir elkeen van sy kinders ‘n plek berei 
het en waar ons vir ewig by Hom sal wees.   
 
 
Ons Here Jesus is die spil waarom alles draai.  Hy het die weg na die hemel gebaan. 
Hy het ons met God versoen en die deure van die Vaderhuis vir ons oopgemaak. 
 
 
Daarna verlang ons, om daar te wees! 
 
 
Aardse onsekerhede weeg nie op teen die hemelse sekerhede wat God deur Jesus 
Christus vir ons gee nie. 

Hiervoor dank ons die Here met ons hele hart! 
 
 
 
Amen. 
 
 
 
 
 


